
Sediq so skaya tnalang na

Nigan kingal alang Tgdaya cbiyaw, hangan na u Tkanan sun dha haya,
wa mniq dwiyaq alang Paran hiya, ma elux “ Tkanan ” sun dha ka hangan
na, alaw ini biyaw cbuwan hidaw mi thdawan kddiyax ka alang hiya, ngalan
dha suru ka hidaw kndadax Hraan Hidaw, alang kiya u ngalan dha duhung,
muhun bay mi mhru bay ana manu pnwalang, malu bay qtaan mi kuxul dha
bay mniq uri ka hiya.

Nigan kingal Sediq ka alang Tkanan hiya cbiyaw, hangan na u Walis
Bingan sunca, smnru ka rdrudan cbiyaw, tmalang ciida ka hiya u ini pstmaq
wasaw ndaan na qmgah, crokah mi msbotaw bay ka hiyi na, kiya mkla bay
tmalang ka hiya, ttalang na u so bay bwihur skaya muda ana inu, so balay
ini na dai qmqah ka wasaw ghuni dxral, ana nanaq nigan mkla tmalang ka
Sediq tnalang dha hiya, msuupu pspung ciida u, plalay bay ana nanaq ini
nhari han, bsiyaq hari tnalang dha da u, kiya asi na sthyaqi bukuy bay ka
kana Sediq da.

Walis Bingan nii u, mkla bay musa maduk mi umalaq sediq uri, alaw
knttu musa mkksa quri alang Hraan Hidaw, musa pklu mi smdiyan kingal
wowa alang Tbulang, kiya wada hridan wowa alang hiya ka hiya, wada asi

usa tmbarux sapah wowa hiya mi ini tbrinah miyah alang na nanaq da.

So musa msuupu Imiqu kana ka dsnaw Sediq cbiyaw, qtaan dha wada
tbbiyax tmabuy mkksa quri brnux ka kana Sediq da u, wana hiya ka so bay
pupuk tluung hiya na, tthuway bay mi mpux bawa na, uxay uri u *“ pox! pox!
pox! ” enca mkan pugan, so balay uxay biyaw dhuq ssaan dha ka Sediq
wada knama brah da u, wa hana mangal tokan na mi bkiyun na bukuy na, so
bay smkluwi ka hiya, ini dhuq ka Sediq wada tubrah na u, so bay Utux nii
tna dhuq ka hiya da, kiya nhari bay musa umalaq sediq da u, kiya wada
knama nanaq musa sapah ka hiya da, dhuq sapah ciida u, bsiyaq hari tnlngan
mi ndaan na muda ddaun sapah da u, ni1 hana miyah ka dsnaw Sediq mniq
tbukuy da.

Spuda dha ndaan Walis Bingan ka rdrudan cbiyaw, miyah smnru ma
elux msbotaw bay mi crokah bay ka hiyi Sediq cbiyaw? So bay bwihur
ttalang na tmalang ddwiyaq, alaw ini ekan mtilux uuqun, kana nhapuy na u
asi na ka pdaan stltu han, kiya tduwa mkan ka hiya da, ini hari tluung babaw
btunux mi nrsuk, alaw schdil hiyi mi kmbsurux enchaya ka hiya, mtutuy
paah tngiyan na da u, ini tbrinah musa mtaqi ka hiya uri, babaw mnkan idaw
da u ini usa miyin uqun duwan, kiya so nii wada crokah bay mi sbotaw bay

ka hiyi na, so bay bwihur muda skaya mtaril kana ddwiyaq ka hiya.

